
Abhaya Ashtakam

ಅಭಯಾಷ್ಟಕಂ

ಭೋ ಬ್ರಹ್ಮನ್ ರಮಣೇಶ ! ತಾವಕಪದಾಂಭೋಜದ್ವಯೇ ಸಾಂಪ್ರತಂ
ವಿಜ್ಞಾಪ್ಯಂ ರಹಸೀದಮೇಕಮಧುನಾ ಶ್ರೋತವ್ಯಮಿತ್ಯರ್ಥಯೇ .

ಅಜ್ಞಾತಂ ಭುವಿ ನಾಣುಮಾತ್ರಮಪಿ ತೇ ಸರ್ವಜ್ಞಚೂಡಾಮಣೇ-
ರ್ವಕ್ತವ್ಯಂ ತ್ವನನೂದಿತಂ ನನು ನೃಣಾಂ ಮರ್ಮಾಣಿ ನಿಷ್ಕೃಂತತಿ .. 1..

ಭೀತ್ಯಾ ತ್ವತ್ಪದಪಂಕಜೇ ಶ್ರಿತವತಾಂ ಕ್ಲೇಶಪ್ರಹಾಣೈಷಿಣಾ-
ಮತ್ರತ್ಯೈರುಪಚೀಯಮಾನಮನಿಶಂ ಪ್ರಚ್ಛನ್ನವಿದ್ವೇಷಿಭಿಃ .
ದುರ್ವಾರಪ್ರಸರಂ ಭಯಂ ರಮಣ !ನಃ ಕ್ಷೋಭಪ್ರದಂ ಚೇತಸಃ
ಸ್ವಾಮಿನ್ನಾಶಯಮೂಲತೋಽಥ ವದವಾಽಭೀತಿಪ್ರತಿಜ್ಞಾವಚಃ .. 2..
ಸಂಸಾರಾಹ್ವಯನಾಟಕಸ್ಯ ಚ ಭವಾನ್ ಸತ್ಸೂತ್ರಧಾರಾಯಿತ-

ಸ್ಸ್ವಾಮಿನ್ಮೃತ್ಯುಭಿಯಾ ಮೃಕಂಡುಸುತವದ್ಭರ್ಗಾಕೃತಿಂ ತಾವಕೀಂ .

ಮೂರ್ತಿಂ ಭವ್ಯಧಿಯೋ ವಯಂ ಶರಣಮಿತ್ಯಾಶ್ರಿತ್ಯ ಸೇವಾಮಹೇ
ಕಿಂ ವಾಸ್ಮಾಸ್ವಪಿ ತೇ ವಿಹೀನಕರುಣಂಯುಕ್ತಂ ಭಯೋತ್ಪಾದನಂ .. 3..

ವೇದಾಂತೇ ಕ್ವಚಿದಾಶ್ರುತಂ ಭಗವತೋ ಭೀತಿಪ್ರದತ್ವಂತು ಯ-

ತ್ತನ್ಮಾಯಾ ಪರಿಕಲ್ಪಿತಾರ್ಥವಿಷಯಂ ತತ್ತ್ವಾರ್ಥತಾಂ ನಾಶ್ನುತೇ .

ನೋಚೇದ್ಧಂತ !ವಿಜಾನತಾಂ ತವ ಕೃಪಾಲೇಶಾದ್ವಿಮುಕ್ತಾತ್ಮನಾಂ
ನೂನಂ ನೈವ ಘಟೇತ ಭೀತಿರಹಿತಾವಸ್ಥತ್ವಮವ್ಯಾಹತಂ .. 4..

ಮಾಯಾಕಲ್ಪಿತನಾಮರೂಪಕಲನಾ ಯಾವನ್ನೃಣಾಂ ವರ್ತತೇ
ತಾವತ್ತಾನ್ಸಮುಪೈತಿ ಭೀತಿರಿತಿ ಹಿ ಪ್ರೋವಾಚ ವಾಗ್ವೈದಿಕೀ .

ಅದ್ವೈತೇ ಪರಿನಿಷ್ಠಿತಸ್ಯ ಮಹಸಿ ಸ್ವೇ ತೇ ಗತಾಂದೃಕ್ಪಥಂ
ದ್ವೈತಾನ್ನಃ ಕಥಮೇತು ಭೀತಿರಥವಾ ತಾಃ ಕಿನ್ನಿರರ್ಥಾ ಗಿರಃ .. 5..
ಕಲ್ಯಾಣಾನಿ ತನೋತು ಕೋಽಪಿ ಗುರುರಾಟ್ ಕೈವಲ್ಯದಾನವ್ರತೀ
ವ್ಯಾಪನ್ನಾಭಯಸತ್ರದೀಕ್ಷಿತ ಇತಿ ಖ್ಯಾತಃ ಕೃಪಾಲುಃ ಕ್ಷಮೀ .

ಸರ್ವಾನರ್ಥನಿದಾನಮೋಹಕಲಿಲೋದ್ಭೂತಂ ಭಯಂಮಾನಸಂ
ಕಿಂಚ ಶ್ರೀರಮಣಃ ಪ್ರಮಾರ್ಷ್ಟು ಭಗವಾನಿತ್ಯೇವ ನಃ ಪ್ರಾರ್ಥನಾ .. 6..

ರಮಣಭಗವತ್ಪಾದಂಭೋಜೇ ಸದಾ ರಮತಾಂ ಮನೋ

ಅಭಯಾಷ್ಟಕಂ

ರಮಣಭಗವದ್ವಕ್ತ್ರಾಂಭೋಜೇ ಮನಃ ಪಿಬತಾನ್ಮಧು .

ರಮಣಭಗವನ್ಮೂರ್ತಿಂ ದಿವ್ಯಾಂ ಮುಹುಸ್ಸ್ಮರತಾನ್ಮನೋ
ರಮಣಭಗವತ್ಪಾದಾಚಾರ್ಯೋ ಮಮಾಸ್ತು ಪರಾಯಣಂ .. 7..

ಶೋಣಾದ್ರೀಶ್ವರಸಂಚರಾಯಯಮಿನೇ ಮಾಯಾಗೃಹೀತಾತ್ಮನೇ
ಸ್ವಾತ್ಮಸ್ಥಾಯ ಕೃಪಾರಸಾರ್ದ್ರಮನಸೇ ಶಾಂತಾಯ ಸನ್ಯಾಸಿನೇ .

ಮಗ್ನಾನಾಂ ಭವಸಾಗರೇ ಭುವಿ ನೃಣಾಮಾನಂದಮುತ್ಸರ್ಜತೇ
ತಸ್ಮೈ ಶ್ರೀರಮಣಾಯ ಬೋಧಗುರವೇ ತನ್ಮ ಸ್ತ್ರಿಸಂಧ್ಯಂ ನಮಃ .. 8..
ಧ್ಯಾಯೇತ್ ಪದ್ಮಾಸನಸ್ಥಂ ಪ್ರಮುದಿತವದನಂ ದಕ್ಷಿಣಾಮೂರ್ತಿರೂಪಂ
ಕೌಪೀನಾಲಂಕೃತಾಂಗಂ ಹೃದಿ ಕಿಮಪಿಮಹಸ್ಸಂತತಂ ಚಿಂತಯಂತಂ .

ಭಾಸಾ ಸ್ವೇನೈವ ಭಾಂತಂ ಗುರುಕರುಣದೃಶಂ ಸಾಧುಸಂಸೇವಿತಾಂಘ್ರಿಂ
ಸರ್ವಶ್ರೇಯೋವದಾನ್ಯಂ ರಮಣಮುನಿವರಂ ಶೋಣಶೈಲೇಶರೂಪಂ .. 9..

ಕೃಷೀಷ್ಟ ಭಗವಾನಿಷ್ಟಂ ಪಠತಾಮಭಯಾಷ್ಟಕಂ .

ವಿಷ್ಟಭ್ಯ ಭುವನಂ ಕೃತ್ಸ್ನಂ ಯ ಈಷ್ಟೇ ರಮಣೋ ಗುರುಃ .. 10..
ಇತಿ ಅಭಯಾಷ್ಟಕಂ ಸಂಪೂರ್ಣಂ .

